
Annotatsiya: Ushbu  maqolada  sud  psixologik  ekspertiza  sohasida  olib  borilgan 

izlanishlar  asosida  to‘plangan  ma’lumotlarga  tayangan  holda,  psixologik  diagnostika 
qilishning alohida ko‘rinishi hisoblangan “Profayling” usuli va uning o‘ziga xos 
xususiyatlari haqida fikr yuritiladi.

Tayanch  so‘zlar:  profayling,  ekspertiza,  xulq-atvor,  prognoz,  piknik  tip,  astenik, 
atletik, temperament, konstitusional nazariya.

Shaxsni psixologik o‘rganish nafaqat test yoki aniq psixodiagnostik usullardan 
foydalanish, balki o‘rganilayotgan shaxsning tashqi qiyofasi, xatti-harakatlari, 
shuningdek, ko‘z qarashlaridan axborot olish mumkin. Holbuki, bu ma’lumot olish usuli 
boshqa usullardan ancha samarali hamda tezkor hisoblanadi. 

Bu borada keng miqyosdagi tadqiqot olib borgan olimlardan biri Sheldon 
temperament farqlarini ajratish uchun tip emas, komponentni asos qilib oldi: 

Birinchisi umumiy sferik shakl, yumshoqlik, juda katta qorin, yelka va belda qalin 
yog‘ qatlami, yumaloq bosh, katta ichki organlar, shalviragan qo‘l va oyoqlar, taraqqiy 
etmagan suyak va muskullar bilan ajralib turadi [3, 175].

Ikkinchisi uchun keng yelka va ko‘krak qafasi, muskullari yaxshi rivojlangan qo‘l 
va oyoqlar, teri osti yog‘ining minimal miqdori, og‘ir, salmoqli kalla xosdir.

Uchinchisi ozg‘in odam, cho‘ziq yuzli, baland peshona, ingichka qo‘l va oyoqlar, tor 
ko‘krak qafasi va qorin, taraqqiy etmagan muskullar, teri osti yog‘ qatlamining yo‘qligi, 
yaxshi rivojlangan nerv tizimi bilan ajralib turadi. Shu belgilar asosida Sheldon gavda 
tuzilishining uchta birlamchi komponentini ajratdi va ularni mos ravishda: endomorf, 
mezomorf va ektomorf deb nomladi. Biologiyada o‘sha davrdagi tassavurlarga ko‘ra 
endodermadan ichki organlar, mezodermadan suyak, muskul, yurak, qon tomirlari, 
ektodermadan soch, tirnoq reseptor apparati, nerv tizimi va miya rivojlanadi, deb 
qaralgan.

U o‘z tadqiqot va kuzatishlariga asoslanib insonlarning tashqi belgilariga (yuz 
tuzilishi, bo‘yi, tanasiga) ko‘ra, quyidagi guruhlarga bo‘ladi:

1. Endomorf ko‘rinishli insonlar – semiz, irodasiz, jismoniy faolligi sust, 
kamharakat va beg‘am bo‘ladilar.

2. Mezomorflar – gavdali, suyak muskul tuzilishi rivojlangan, jismoniy faol, 
irodali, jur’atli kishilardir.

3. Ektomorflar – ozg‘in, uzun bo‘yli, introvert xususiyatli va kamgap 
odamlardir.

4. Muvozanatli tiplar – atrofdagilar e’tiborini ko‘p ham tortmaydigan, unchalik 
ko‘zga tashlanmaydigan kishilardir.

Psixolog insonlar bilan bo‘ladigan muloqotida yolg‘on ko‘rsatmalar berishga 
harakat qilayotgan shaxslar so‘zlarini ko‘proq tanlashlari haqidagi xulosa kelib chiqadi 
va ayni paytda buning sabablari bir qancha bo‘lishi mumkin: 

· insonning aynan so‘zda (verbal) ifodalangan axborotni idrok etishga ichki 
moyilligi;

· nutqni (ko‘rsatmani) oldindan tayyorlab qo‘yish mumkinligi;
· qayta aloqa mavjudligi (gapirayotgan odam bayon etishning muvofiq keluvchi 

yo‘lini tanlab, o‘zini eshitadi);
· so‘zlar (ko‘rsatmalar) uchun javob berishga to‘g‘ri keladi, chunki ularni takrorlash 

oson va ulardan batamom voz kechish qiyin.
Insonning yuz ifodasiga nutqiy munosabatlariga nisbatan kam e’tibor qaratiladi. 

Yuz qiyofasi ovoz bilan birgalikda eshituvchiga so‘zlayotgan shaxsda uning o‘z so‘zlari 
keltirib chiqaradigan hissiyotlari haqida axborot berishi, shu bois insonning yuzi ham 
aldashi mumkin, ammo yuz ifodasini ongli tarzda nazorat qilish qiyinroq jarayon. Inson 
yuzi miyaning hissiyotlar uchun javob beruvchi sohalari bilan bevosita bog‘liq, so‘zlar 
esa unday emas. Nimani gapirayotganimizni bilishimiz oson, ammo yuzimiz nimani 
ifodalayotganini bilishimiz ancha qiyin. So‘zlar va yuzga ajratiladigan bunchalik 
e’tibor natijasida ovozga deyarli e’tibor qolmaydi. Shunga qaramay shaxs yolg‘on 
gapirayotganda ovozi va tanasida ko‘proq e’tibor berishlari to‘g‘ri bo‘ladi. Ovoz ham 
yuz singari, hissiyotlar uchun javobgar miya sohalari bilan bog‘liqdir. 

Inson tanasi aldash belgilari ko‘rinadigan muhim manbaalardan biridir. Tana 
harakatini nazorat qilish unchalik qiyin bo‘lmasada, ko‘pchilik bunga e’tibor bermaydi, 
ya’ni zarurati yo‘q, deb hisoblaydi. Ekspert shaxslar bilan muloqotga kirishganda 
ko‘proq ularning yuzlariga va ularning berayotgan ko‘rsatmalariga e’tibor qaratadi. 
Bunda ekspert yolg‘onni aniqlashi axborotning haddan tashqari ko‘pligi sababli oson 

kechmaydi. Bular: so‘zlar, to‘xtamlar, ovozning jarangi, yuz ifodasi, bosh harakati, 
imo-ishoralar, gavda holati, nafas olish, ter bosish, yuzning oqarishi yoki qizarishi va 
boshqalardir. Yuqoridagilarning barchasini ekspert hisobga olishi shart hisoblanadi.

Hatto, yolg‘on gapirishga tayyorgarlik ko‘rgan, o‘z xatti-harakatining jihatlarini 
nazorat qilayotgan shaxs ham ayrim holatlarda o‘zini fosh etishi mumkin bo‘lgan barcha 
narsalarni nazorat qila olmaydi. Istagan taqdirda ham bu qo‘lidan kelmasligi mumkin.

Sud psixologik ekspertiza jarayonida o‘rganilayotgan shaxs (respondent) nutqi 
oldindan tayyorlab kelinishi mumkin, ammo kimnidir aldashga uringanda beparvoligi 
sababli nutqi xatolarga yo‘l qo‘yadi, ko‘pchilik ehtiyotsizlikka yo‘l qo‘yib aytgan so‘zlari 
bilan o‘zini fosh qiladi. Buni psixoanaliz asoschisi Z.Freyd tildagi yanglishuv sifatida 
ta’rif berib, “o‘ziga xos aytishni istamagan, ammo o‘zini fosh etib qo‘yadigan narsani 
ifodalash....quroliga aylanadi. Agar so‘zlayotgan odam bila turib yolg‘on gapirayotgan 
bo‘lsa, ma’yuslik ongi bo‘lishi mumkin. U istamagan holda gapirib qo‘ygach o‘zining 
tushkun holatini tushunishi ham, bunga e’tibor bermasligi ham mumkin”, - deydi. 

Tadqiqotlarga ko‘ra, ba’zilar yolg‘on gapirayotganda dangal javob bermaydilar, 
gapni aylantiradilar yoki keragidan ortiq ma’lumotlar beradilar. Ayrim tadqiqotchilarning 
aytishicha, buning aksi ham bo‘lishi mumkin: aksariyat odamlar savobga javob berishdan 
bo‘yin tovlash va aniq javob berishdan qochish uchun haddan tashqari ayyyordirlar. 
Bunday yolg‘onchilarni sezmaslik mumkin. Aynan shu joyda gaplari javobdan qochish 
yoki gapni butunlay aylantirish bo‘lgan haqiqatgo‘y insonni noto‘g‘ri baholash xavfi 
(individual xususiyatlar xatosi)  mavjuddir. Ba’zilar doimo ana shunday so‘zlaydilar. 
Ammo, bu yolg‘onchilik alomati emas, balki ularning oddiy gapirish uslubidir. 
Masalaning murakkabligi shundaki, ko‘pincha birovning aldayotganini aniq ko‘rsatib 
turgan har qanday ko‘rinishlar boshqa odamlar uchun kundalik xulqining tarkibiy 
qismigina bo‘lishi mumkin. Verifikator har doim, ayniqsa gumon qilayotgan shaxs bilan 
tanish bo‘lmasa, ularning tipik xulqini bilmasa, Brokau qopqoni deb ataluvchi qopqonga 
tushib qolishi mumkin [1, 88]. 

To‘xtalish va tutilishlar haddan tashqari uzoq yoki qisqa bo‘lishi mumkin. So‘zlar 
oldidagi tutilishlar (duduqlanishlar), ayniqsa bu savolga javob berayotganda kelib 
chiqsa, har doim shubha uyg‘otadi. Nutq jarayonining o‘zidagi to‘xtalishlar ham 
haddan tashqari ko‘p uchrashsa, shubhali tuyuladi. Nutqdagi to‘xtalish va tutilishlarning 
sabablari quyidagilardan iborat:

·  yolg‘onchining o‘z harakatlari yo‘nalishini, muyayan masalani, yoki uning 
oqibatlarini yetarli darajada o‘ylab ko‘rmaganligi;

·  fosh bo‘lib qolishdan, yaqinlari oldida sharmanda bo‘lishdan qattiq qo‘rqqanligi. 
Ovoz nutq to‘lqinlarining fiziologik ko‘rsatskichlarini o‘lchash asosida insonning 

hissiy holatidan dalolat beradigan nihoyatda muhim ko‘rsatkichdir. Ushbu fiziologik 
ko‘rsatkichlarga quyidagilar kiradi:

- nafas olish harakatlarining xarakteri, qon oqimi bilan bog‘liq bo‘lgan pulsatsiya;
- ovozdagi asosiy ohang o‘zgarishlari;
- ovoz apparati mushaklarining tebranishi.
Biroq, ovozdagi o‘zgarishlarga qarab aynan yolg‘onning ishonchli alomatlarini 

aniqlash mumkin, deb qat’iy ta’kidlash noo‘rin. Ko‘pincha biz stress ta’sirida salbiy 

hislar yuzaga kelganligining belgilarini ko‘ramiz. Shu bois ovoz xarakteristikalaridagi 
o‘zgarishlarni boshqa qo‘shimcha alomatlarni hisobga olgan holda talqin etish kerak.

Ovozdagi o‘zgarishlarning sabablari:
- hissiyotning n azorat qilib bo‘lmaydigan tarzda qo‘qqisdan yuzaga kelishi;
- fosh bo‘lishdan qo‘rqish;
- bosh suyagining tuzilishidagi anatomik xususiyatlar.
Inson, bosh suyagining akustikasi hamda idrok etishning boshqa xususiyatlari 

tufayli, o‘z nutqini amaldagidan boshqacharoq eshitadi.
Aldashga urinadigan odamlar o‘z xulqini, jumladan ovozining sadosini nazorat 

qilishga harakat qiladilar, ammo shu paytda buni qay darajada uddalaganliklarini aniq 
bila olmaydilar, chunki o‘z ovozining sadosini to‘liq nazorat qilish ancha qiyin ish. 
Hayajon, jumladan fosh bo‘lishdan qo‘rqish tufayli kelib chiqadigan hayajon eng ko‘p 
darajada xos bo‘lgan ham yolg‘on axborot berish vaqtida ovoz va nutqda ko‘rinadigan 
quyidagi belgilar farqlanadi:

- ovozda titroq paydo bo‘lishi;
- vaqti-vaqti bilan ovozni tozalash yoki yo‘talib qo‘yish;
- og‘iz qurishi hamda yutinish va lablarni yalash ehtiyoji tufayli gap o‘rtasida 

jumlalarning uzilishi;
- nutq ohangi (intonatsiyasi)dagi ixtiyorsiz o‘zgarishlar;
- nutq sur’atiga o‘zgarish (masalan, jumlalarni o‘ylab ko‘rish zarurligi tufayli uning 

pasayishi);
-ovoz tembrining o‘zgarishi.
Ovozda hissiyotlar ko‘rinishining eng ko‘p o‘rganilgan belgisi ohang kuchayishidir. 

Ko‘pincha ranjigan insonlarda ovoz pardasi ko‘tarilib boradi. Ular g‘azablangan yoki 
qo‘rqqan hollarda buni yanada ko‘proq ko‘rish mumkin. G‘am-anduh yoki qayg‘u-
hasrat vaqtida ovoz pardasining pasayishidan dalolat beradigan tadqiqotlar mavjud. 
Hayajon, xafagarchilik, nafrat va jirkanish vaqtida ovoz pardasining balandligi o‘zgarish-
o‘zgarmasligi noma’lum. Ovoz pardasining ko‘tarilishi yolg‘ondan dalolat beradigan 
ishonchli belgi emas, balki u qo‘rquv yoki g‘azab, ehtimol, hayajon belgisi bo‘lishi 
mumkin. 

Vizual psixodiagnostika – insonni kuzatish orqali idrok etish asosida uning 
psixologik holatini aniqlashdan iborat diagnostik usuldir. Boshqacha aytganda, 
psixologik axborotni test yoki instrumental usullaridan foydalanmay turib o‘rganish 
jarayoni hisobalanadi. Kuzatuv avvalo muayyan tarzda tashkil qilingan idrok jarayoni 
bo‘lib, u kuzatuvchi oldida turgan vazifa hamda ko‘rib chiqilayotgan hodisaning 
mohiyati bilan bog‘liq, ya’ni kuzatuv maqsadga qaratilgan faoliyat. Inson idroki juda 
muhim bir xususiyatga ega. Inson tez almashuvchi ta’sirlarni his-tuyg‘ularining ketma-
ketligi sifatida emas, balki umumlashma obraz sifatida qabul qiladi va bizda bu inson 
haqida tasavvur hosil bo‘ladi. Tasavvur, “bitta” bo‘lishiga qaramay, amalda bir-biriga 
qo‘shilgan va bir butunlikka birlashgan ko‘plab juz’iy tasavvurlardan tashkil topgan 
bo‘ladi. Shunday qilib, shaxsga qaraganimizda uning gavda tuzilishi, holati, mimikasi, 
imo-ishoralari va xatti-harakatlarining ma’nosini sezamiz, ushbu idrok etish jarayonini 
aniq damdagi idrok sifatida his qilamiz, chunki u juda tez o‘tib ketadi. Biror inson gapira 

boshlaganida, bizning alohida obrazga, tasavvurimizga ovoz intonatsiyasi, ohangi, til 
maromi, tovush kuchi, ehtimoliy dialekt tusi va ko‘plab jihatlar qo‘shilib boradi [1, 93].

 Psixolog-ekspert insonlar bilan muloqotda profayling metodidan shaxslarni 
muayyan axborotni atayin, jinoiy maqsadda buzishi, ya’ni verbal, ham noverbal 
xabarlarning vaziyat  va holatga qanchalik muvofiqligini aniqlash maqsadida foydalanadi. 
Ushbu mahorat nafaqat kuzatuvchanlik va diqqatni mashq qilishda, balki psixologik 
kuzatish bo‘yicha barqaror ko‘nikmalarni hosil qilishni, kinestetikaning asosiy 
qonunlarini tushunishni, suhbat olib borish san’atini egallashni, o‘rganish jarayonida 
insonlarning xulqini samarali baholashga imkon beradigan bir qator usullarni egallashni 
nazarda tutadi.

